
Ichachan 67

1.  Yesusi ga Tuma kiyene muy kichi de kuno ddiddingese
sheshek kiyang?
-Ga bboydiya Yesusi mu ga me’enit na kichi de kuno k’en
kichiyaney muuk tuntoko.

2.  Mende ingkar Yihuda o zuk te Ferisawi ke ch’ip Yesusiyo
anen?
-Ga Set’ani.

3.  Meta ungoy giya Set’ani ingkar nen?
-Meta Set’ani ingkar zo ge ane Tuma keyebbitongo muuk.

4.  Yesusi deshi geskin na hin k’at’isi de i ke reseto ko?
-Yesusi geskin konang mu deshiyong na k’at’isi mu hinong.

5.  Nyebba ge de zo ge mit’isi orte Yesusiyo ilanga kingi
k’oma ge Tumon se niye?
-Ede sene ay zo mit’isi budinata orte Yesusi.

6.  Zo mit’isi budin so na Yesusi ye’ese na se niye?
-Yesusi i kuchu kuchu so.

7.  Komorute zow ge tigishine enget Yesusi ke aga Tuma
Woch’o na Yesusi se niye?
-Yesusi sene ga anyi re na miroge zo ge ingkar zow moy
Yesusi o Tuma Shubbune ge al bboyde koni ke konang sowo.

8.  Komorute zow ge tigishine shurese Yesusi sheshek na lim
saptene ke nis Yesusi kiyang?
-Ga bboydiya Yesusi sene nen o Tuma aga konang sowo.

9.  Ang ge zo deshi orte Yesusi na idibis eli de k’oma ge
Tumon de ilanga kingi eliyo a katang?
-Zo hak Yesusi na tuyese madak.

-Zo ge ingkar zuk te Ayhudiyo lim saptege na hin ke nis
Yesusi.

Gezeri Mark’osi 15:1a

1-Ba ane arasana guruwo, zo ge bibida tigishine o ge
bibida gay bboynya o ge ichachan penu de Museyo, ede
gongo muuk lim penu na uska komsiyo boy.

-Zo ge ingkar zuk te Ayhudiyo hin ke nis Yesusi.
-Kiyene muy nis ejugo na uwang.

-Nis ejugo na uwang kiyang?

-Ga bboydiya hin limen de mende i ke bizingte zuk te
Romeo.

-Iyere zuk te Rome kon zuk te Ayhudi bak na shok ba de zuk
te Ayhudi.

-Zuk te Rome hatuwa ke bizingo ge zuk te Ayhudi.

-Bizingite zuk te Rome ga mende zo zeri ke K’esariyo.

-Bizingite K’esari bir men kon ke bizingte ba de zuk te
Ayhudiyo na rongi gene ga Pilat’osi.

-Limen de Pilat’osi untoy zo nis men kon na uwang.

-Nyebba ge diya zo ingkar zuk te Ayhudiyo hatiye Yesusi
sap te Pilat’osi.

Gezeri Mark’osi 15:1b-2

1-Tolo ch’ip Yesusi na haye na ach Pilat’osi.
2-Pilat’osi enget Yesusi na sene:  “Inyu ay bizingite

Ayhudi ko?”  Yesusi ye’ese na sene:  “Kay dongo inyu eliyo
re.”

-Yesusi ye’ese ke metiyene kiyang?

-Yesusi ga du’ute bizingite Dawidi o bizingite zuk te
Ayhudiyo mu.

-Zo ge ingkar zuk te Ayhudiyo bboydiya tagi Yesusi ch’olo,
Pilat’osi enget Yesusi ch’uwa.

Gezeri Mark’osi 15:3-5

3-Zo ge bibida tigishine tagi Yesusi penu ge de buyto
ch’olo.

4-Pilat’osi ch’uwa enget Yesusi na sene:  “Inyu bboy
konang mu ye’esenong?  Ede meta tagiyen goriyo ge mero. 
Oriyong?”

5-Yesusi yong i kuchu kuchu ke de Pilat’osi yong
sosoyne.

-Ungojo dongo bboydiya ga baro de Tuma k’eniye, dambi de
zuk Ayhudi ga de ok mende ch’ibine kon.

-Nyebba ge diya Pilat’osi enget zo ke ok Yesusi.

Gezeri Mark’osi 15:6-10

6-Siyake bergu ge bergu giyo, ungoche baro de Tuma
k’eniye kuno, zoy ge ch’ibine teek de zo engeto, konang nen
o’osedo.

7-Balge dongo zoy ge ch’ibine teek, ge iyere ibba rey
na kon kaman na nis zow, konang de zo se ke Berbani iye.

8-Zo ge mero ngun orte Pilat’osi na konese o’ol bidede
iyeruno ch’uwa.

9-Pilat’osi enget na sene:  “Hino na koagong bizingite
Ayhudi ko?”

10-Pilat’osi bboyde zo ge bibida tigishine k’emi
Yesusi na alay kok ortene, gaydo re.

-Pilat’osi gay ke Yesusi gere deshiyongi.

-Pilat’osi gay ke zo ge ingkar zuk te Ayhudi k’emi Yesusi na
tagi hapi.

-Pilat’osi hin ke ok Yesusi kiyene muy zo ge ingkar zuk te
Ayhudiyo hin ke nis Yesusi.

-Pilat’osi ok Yesusi ko?

Gezeri Mark’osi 15:11-14

11-Zo ge bibida tigishine yong kochi zo na jareche
Yesusi Berbani ko’ega.

12-Pilat’osi enget ch’uwa na sene:  “Mende senone aga
bizingite Ayhudiyo, hino na kedeshiyese katang?”

13-Ede kut na sene:  “Selisiyoboy.”
14-Pilat’osi enget na sene:  “Ang?  Ande nen deshi

gere a katang?”  Ede yong sene:  “Silisiyoboy.”  Hene na kut
maddak ch’uwa.

-Zo ge ingkar zuk te Ayhudiyo hin ke selisi Yesusi hapi.
-Kiyene muy Yesusi geskin konang mu deshiyong.

-Bbute ilanga kingi k’oma ge Tumon eliyo, zo mar Mende
Ibaysine hap so.

-Tuma tep eli dene na deshi ch’olo.

-Bergu ge de zuk te Romeyo, zo selisi zo bboydiya ga k’at’isi
de k’en k’at’isi muuk tuntoko.

-Zuk te Rome selisi zo na tubun sina o jara ge zowon silki
toy.

-Pilat’osi bboyidya hin ke zo ge ingkar zuk te Ayhudiyo
arshiyese neno Yesusi okong.

-Pilat’osi ch’uwa ok Berbani na orte Yesusi deshi katang?

Gezeri Mark’osi 15:15

15-Pilat’osi bboydiya hin ke deshi bboyde ede yelo
o’ose Berbani teek.  Pilat’osi ach Yesusi zo na karakitka na
keselisiduga.

-Pilat’osi ach zo penu na zo hakta Yesusi boy.

-Balge dongo zo hak zo ge ch’ibine alang gey.

-Alang gey sabo ge zo ch’ip gia o tomok.

-Balgede zo hak zowo, gia o tomok lim re de zowon sheshek.

-Yongo tolo Polisiyo shok Yesusi na ddom sheshek.

Gezeri Mark’osi 15:16-19

16-Polisiyo haye Yesusi yongo kese bizingiduno na
ede ch’uwa zeri polisiyo ge ayayo odine muuk na mumutkiye
bboyde koni.

17-Ede ch’uwa chimese afala de golono Yesusi na
tatan tateche birendon na ubese sabak tuntok na,

18-konese kudden na sene:  “Bizingite Ayhudiye. 
Shektin ki ortenu.”  Na ibbese sina na,

19-hak sabo zelo ch’olo na tuyese madak na kone
k’oma ba na goyni budino.

-Balge dongo bizingo chim afala ge golonja.

-Nyebba ge diya, zo ge al ke polisiyo bboydiya hin ke ddom
Yesusiyo chimese afala de golono.

-Balge dongo mu, zo zaysi bizingo na kone k’oma ba.

-Nyebba ge diya, zo ge al ke polisiyo bboydiya hin ke ddom
Yesusiyo kone k’oma ba na goyni budino.

-Balge dongo mu, bizingo ulup okache work’iyo.

-Nyebba ge diya, zo ge al ke polisiyo bboydiya hin ke ddom
Yesusiyo tatan tateche birendono na ubese Yesusi sabak.

-Ang giya muuk k’oma ge Tumon ilanga kingi elidaboy.
-Tuma tep na deshi eli dene ch’olo.

-Ke lele Adami o Hewani deshi geskin.
-Na ch’uwa Tuma boliya ba muuk boy.

-Yongo tolo birendo mu sil na ga milikiti de boli de Tumono.

-Yesusi kun ba diya teek kiyang?

-Yesusi kun nyebba ge de ibaysi zo boli ge de Tumon liyoko.

-Zo ge al ke polisiyo ubese Yesusi tateche birendon.

-Tateche birendon ga milikiti na milikiti ga diya.

-Tuma boli ba muuk nyebba ge de geskinu de zowon.

-Yene ke Yesusi dechi tateche birendono, Yesusi mu dechi
boli de geskinu de i ba ge teeko muuk.

-Zo ddom Yesusi na yongo tolo selisi nen.

Gezeri Mark’osi 15:20-22

20-A golmasi na chaydaboyo, tolo ok afala de golono
na ch’uwa bbulese ge gene na haye ke selisi.

21-Men konang de i ke Simoni de katamaw de
K’eraniyo de i ke shubbune de Aleksandiri o de Rupusiyo a
kun k’ero na k’en yongo.  Ede ibbese tireche selisino na
keteyga na,

22-haye Yesusi bboy de zo zeri ke Golgota.  Ya mu ga
bboy de i ke kokolo de sabuno.

-Zo hatiye Yesusi katama ge de Yerusalemi wadak.

-Ede wochi’duwa kudumejo de i Yerusalemi ge darmano.
 

Gezeri Mark’osi 15:23

23-Yongo ngune gima de weyniyo chukure o ande
di’iso na hin ke ach Yesusi na madiyo.  Nen tamaraboy.

-Mokajo ge al Yerusalemi giyo ishashak ande madun na hin
ke ach Yesusi nyebba ge de wotkinoni.

-Kiyene muy Yesusi tamaraboy.
-Yesusi hin ke dechi wotkin de zowon muuki.

Gezeri Mark’osi 15:24

24-Tolo ch’uwa selisi na er it’a na ay de koye afala
anen o neni.  Ngarngar afala.

-Zo tubun sina o jara ge Yesusi silki toy.

-Bbute ilanga kingi Dawit eliyo, zo tubun sina o jara ge
Mende Ibaysine.

-Tuma tep eli dene na deshi ch’olo.

-Zo mu er it’a na ngarngarta afala gene boy.

-Bbute ilanga kingi Dawit eliyo, zo er it’a nyebba ge de afala
de Mende Ibaysine.

-Tuma tep eli dene na deshi ch’olo.

-Zo a tubunda jara gene o sina gene boyo, ipta tireche
selisino kok.

-Iyere sabo Yesusi elese Nik’odimosi na sene.

-Yene ke Muse ibba kono tirejo koko, Yesusi kibbayega kok.

-Zo ibba Yesusi kok na selisi nyebba ge de geskinu de zowon
muuk.

-Tuma tep eli dene na deshi ch’olo.

Gezeri Mark’osi 15:27-28

27-Yongo zo ge al ke gurino ramang mu selisidesiye
teek.  Konang selisine ortene sido ge de sheo.  Konang
selisine ortene sido ge de kangadiyo.

28-Bbute ilanga konenu sabo na senone.  Nen o ge
gesida ddojine na komne bboyde koni.  Hene mante yongo
oguwa gorak.

-Bbute ilanga kingi k’oma de Tumon Isayasi eliyo, Mende
Ibaysine o zo ge gesida res bboyde koni.

-Tuma tep eli dene na deshi ch’olo.

Gezeri Mark’osi 15:29-32

29-Ge k’en yongo gasene giriyoko wuchiki sabi na
ddom na sene:  “Wey.  Inyu ay de boli kese zo kenjiyese
Tuma na ungoy ge al ke siziyo kenjiyo iyong?

30-Meta uruko yongo tirejo bak na ibaysi saptenu.”
31-Bida diya ch’uwa zo ge bibida tigishine o ge

ichachan penu de Museyo ddomne giri girik na sene:  “Ge
ayayo ibaysido.  Saptene yong ibaysi na uwang.”

32-Ede mu sene:  “Kristosi de i ke bizingite Israeliyo. 
Kuruko yongo tirejo bak na ede ch’uwa gomoy nen na
geyebbi.”  Zo ge selisine o Yesusi bboyde koniyo mu ddom
Yesusi ch’uwa.

-Iyere Yesusi sene.

-Ay zo haye kese zo kenjiyese Tuma ddoki, ungoy ge al ke
siziyo kenji ch’uway.

-Zo tasi ke Yesusi eliga nyebba ge de kesu de zo kenjiyese
Tumay.

-Kiyene muy Yesusi eli nyebba ge de re deney.

-Meta shi’it sheshek na tagit bawdin de Tumon de ibaysiyong
edu komache Set’ani o komache geskinun o komache
resedun liyoko.

-Iyere eda ichachan ke tuma iso Yesusi ke Mende Ibaysine.

-Meta engete buytini ga diya.

-Yesusi ibaysi zo komache Set’ani o komache geskinun o
komache resedun liyok na uwa niye?

-Tuma oyse geskin konang mu bak na uwang.
-Geskin konang konang muuk hin k’at’isi so.

-Orte Tumon k’at’isi de geskinun konang konang muuk a
katang?
-Ga reset so

-Ke resete achuon so iyong.

-Ga resete achuon o resete zo o Tuma ngarsine o reset tumu
ge de gowon teek.
-Nyebba ge diya goro de ibaysi zowo ga reset so.

-Goro de ayay Tuma ddang.

-Nyebba ge diya Yesusi res nyebba ge de geskinu de
zowono.

-Yesusi deshi geskin ko?
-Yesusi geskin konang mu deshiyong.

-Yesusi bboydiya geskin konang mu deshiyongo, res nyebba
ge de geskinu de zowon na uwado.

-Bergu ge de zuk te Israeliyo, zo a deshi geskino, ede tigishi
Tuma kolay de sheo.

-Ga bboydiya Tuma dda mashara de shei sowo.

-Kegit a ila’asi, Tuma ddado ko?
-Tuma ddang.

-O ngodere i teeki, Tuma ddado ko?

-Tuma ddang.
-Tuma dda mashara de shei pos so.

-Bergu ge de Abrahamiyo, Abrahami ach Isak’i Tuma ke
tigasha.

-Na ch’uwa Tuma ach Isak’i zungk’u kon ke mashara dene.

-Zungk’u i t’orogido teek niye?
-T’orogit shok zungk’u k’erjanday.

-T’orogit shok zungk’u k’erjanday kiyang?
-Ga bboydiya Tuma dda mashara de shei pos sowo.

-Zungk’u a ila’asi, Tuma ddado ko?
-Tuma ddang.

-A ngodere i teeki, Tuma ddado ko?
-Tuma ddang.
-Tuma dda mashara de shei pos so.

-Yesusi a mashara de shei pos ko?

-I.  Yesusi bboydiya geskin konang mu deshiyongo, ga
mashara de shei pos.
-Yesusi koy ke mashara de zowon na uwado.

-Yene ke zungk’u de shi res nyebba ge de Isak’iyo, Yesusi
mu ga shei pos na res nyebba ge de zowon.

-Meta gezeri desha de Yesusi tireche selisin tunto.

Gezeri Mark’osi 15:33

33-Konese satuwo ile na woch’i salo, ba muuk
baraboy.

-Korodin ulup ba satiyo sizi muuk kiyang?

-Ga bboydiya Tuma Shubbune ngartiye o Yesusi boy na oyse
Yesusi enene bako.

Gezeri Mark’osi 15:34

34-Satuwo bbon salo, Yesusi kut maddak na sene: 
“Elohe.  Elohe.  Lama sabaktani?”  Hene gane:  “Tuma
diyane.  Tuma diyane.  Ang oysiyano bako?”

-Tuma Shubbune ngarsine o Yesusi na oyse Yesusi bak
kiyang?

-Yesusi geskin konang mu kedeshiyong.

-Yesusi ddaya penu de Tumon muuk boy.
-Tuma oyse Yesusi bak kiyang?

-Ga bboydiya Tuma k’at’isi Yesusi nyebba ge de geskinu de
zowon muuko.

-Yesusi dda k’at’isi de geskinu de zowono kiyang?

-Ga bboydiya hin ke wuch k’at’isi de geskinu de zowono na
kune zo o Tuma bboyde kuniyo.

-Ke lele Adami deshi geskin na eraboy.

-Achuk te Adami eraboy.
-Adami o Tuma mu ngartiyeboy.

-Yesusi o Tuma Shubbune ngarsine nyebba ge de k’at’isi de
geskinu de zowono.                                                   

Gezeri Mark’osi 15:37

37-Yesusi ch’uwa kut maddak na ajine shun dene.

-Yesusi kut maddak na eraboy.
-Yesusi res nyebba ge de geskinu de zowon.

-Zo selisi Yesusi na nyebba gene ertiye gashak.

-Bergu ge de zuk te Israeliyo, zo lim kegina na nyebba erse

gashak.
-Zo or nyebba na gay ke k’at’isi de geskinun muuk ga reset
soy.

-Ba ge de Gibs’i teek, zuk te Israeli lim kolay na t’obi
ketuyna gege nyebbay.

-Zo or nyebba na gay ke k’at’isi de geskinun muuk ga reset
soy.

-Na ch’uwa Tuma k’enuwa na zuk te Israeli k’at’isiyong.

-Yesusi i tireche selisin tunto na kut maddak na sene.

-Sudiyeboy.
-Yesusi sene Sudiyeboy kiyang?

-A bboydiya Yesusi reso ko?

-Ke metiyene iyong.
-Ga bboydiya ungoy ge al ke siziyo tolo, Yesusi ibba re
resedo koko.

-Ande sudine a katang?
-Ande sudine ga desha de Yesusi de ibaysi zowo.

-Tuma iso Yesusi ba diya teek na ach Yesusi desha kon.
-Desha de Tuma ach Yesusiyo a katang?

-Desha de Yesusi ga de ibaysi zo komache Set’ani o
komache geskinun o komache resedun liyoko.

-Yesusi ajine nyebba gene na dda k’at’isi de zowon na suda
desha dongo muuk boy.

-Yesusi ajine shun dene na dda k’at’isi de zowon na suda
desha dongo muuk boy.

-Yesusi ngarsine o Tuma Shubbune na dda k’at’isi de zowon
na suda desha dongo muuk boy.

-Yesusi bboydiya wuch k’at’isi de geskinuno, Tuma is geskin
de mende yep neno liyok na uwado.

-Yesusi bboydiya wuch k’at’isi de geskinuno, Tuma ach
mende yep neno shun de i ch’olo na uwado.

-Yesusi bboydiya ngarsine o Tuma, mende yep Yesusi ke
mashara dene yem orte Tumon na uwado.

-Ilanga kingi gabo de sheo teek, Tuma et zo ke iso Mende
Ibaysiney.

-Tuma tepa eli dene boy na iso Yesusi.
-Na Yesusi suda desha dongo muuk boy.

Gezeri Mark’osi 15:38

38-Afala de i ke ngarecho i keso de zo kenjiyese Tuma
teeko chadine karak dach ke ramang.

-Mende chat afala de i ke ngarecho anen?
-Ga Tuma.

-Tuma chat afala de i ke ngarecho kiyang?
-Ga milikiti na milikiti ga diya.

-Tuma o zo ke ngarise ch’uwa iyong.
-Yesusi res na Tuma o zo al bboyde koni ch’uwa na uwado.

-Tuma mu tigasha de ayay hinong.
-Tuma tigasha de ayay hinong kiyang?

-Ga bboydiya tigasha de Yesusi ga shei pos na tigasha de
ayay hinongo.

-Nyebba ge de geskinu de zowono, Tuma ddawa tigasha de
Yesusi boy.

-Ba ge de i ke shega teek, zo kenjiyese Tuma dungkwani kon.
-Yerusalemi ge mu zo kenjiyese Tuma kes kon.

-Bergu ge bergu ge komorute zow ge tigishine koy chukun de
buytin de Tumono teek na erse nyebba bbalakeche gonggul
de Tumono tunto.

-Nen erse nyebba bergu ge bergu ge bboydiya nyebba ge

keginun wuch k’at’isi de geskinu de zowon na uwango.

-Balge dongo mu Tuma bboydiya sim tigisha de shei pos de
kuno, zo k’at’isiyong.

-Yesusi ajine nyebba gene tireche selisin tunto ke tigasha de
shei pos.

-Na Tuma bboydiya nyebba ge Yesusi ga sheida pos sowo,
arshi na ddawa tigasha dene boy.

-Nyebba ge diya Tuma bboydiya tigasha de ayay hinongo,
chat afala de i ke ngarecho.

Gezeri Mark’osi 15:39-41

39-Mende tes yongo sap te Yesusiyo i ke komorute
polisiyow ge al ke baluwo a shia Yesusi bboy de kudde
resedo.  Nen ch’uwa sene:  “E.  Men diya a de ba ga woche
Tumon re.”

40-Mokaja konang konang tes renak na moydo.  Edey
gongo teek ga Mariyami de Magidala o Salome o Mariyami
de i ke jon de Yayk’obi de t’ino o de Yosa.

41-Ede iyere balgede Yesusi i Galila giyo ddoy nen na
deshiyesedo.  Yongo mokaja ge mero ayayo iyere ddiddi o
Yesusi na hay Yerusalemiyo mu ale.

-Mokaja giya ga mokaja ge yep Yesusi ke Mende Ibaysine.

Gezeri Mark’osi 15:42-46

42-Yongo ba hin ke barasi na ungoche wonguno i
jiyak na ga ungoche zo ishasha’e bboy de wonguno.

43-Balge dongo zoy ge lim penuwo teek.  Mende
buytini de i ke Yosefi de zow ge Arimatiyasi koy orte
Pilat’osi mach’isedo na enget na ko’esega re de Yesusi.  Nen
ga mende tep bizingsete Tumono.

44-Pilat’osi shik ke Yesusi res shaw guruwo, sosoyene
na zeri komorute polisiyo ge al ke baluwo na enget na sene: 
“Mante eraboy re?”

45-Komorutongo elese ke eraboy manteyo, ch’uwa ach
re de Yesusi Yosefi.

46-Yosefi tal jedi na bbula Yesusi bboy de selisinene
bak na ch’ip na turi kok bbote jenguno teek.  Bbotongo ga
bbote i ddaro na ilanga zo ech na indi ke jenguno.  Nen
jengaboyo.  Ugugunese bete buytini na bbalak polong teek.

-Yosefi de zo ge Arimatiyasi ga mende tomokun.

-Yosefi dda re de Yesusi tireche selisin bak na jing nen
bbodu de jinguno teek.

-Bbute ilanga kingi k’oma de Tumon Isayasi eliyo, zo jing
Mende Ibaysine bbodo de mende tumoguno teek.

-Tuma tep eli dene na deshi ch’olo.

